
 

Hagsjá  2. október 

Bæta má skuldastöður ríkissjóðs með 
arðgreiðslum 

Mikið hefur verið rætt og skrifað um skuldastöðu 

ríkissjóðs, en hún versnaði mjög í kjölfar falls 

viðskiptabankanna 2008. Samkvæmt nýjustu tölum 

frá Lánamálum Ríkisins stóðu skuldir ríkissjóðs í 

1.459 ma.kr. í lok ágúst, sem er um 85% af VLF. Þar 

af eru 1.054 ma.kr. innlendar skuldir og 402 ma.kr. 

erlendar. Af þessum skuldum greiðir ríkissjóður um 

85 ma.kr. í vexti á árinu 2013. Taka skal fram að inn 

í þessum tölum er ekki skuldbindingar ríkissjóðs 

vegna stöðu Lífeyrissjóðs Ríkisstarfsmanna. 

Eignir til á móti hluta skulda 

Sem betur fer er það svo að það eru til eignir á móti 

hluta þessara skulda.  Peningalegar eignir ríkissjóðs 

(annað hvor sjóðstaða eða endurlán) nema 578 

ma.kr., þannig að hrein skuld ríkisins er 878 ma.kr. 

eða um 50% af VLF.  

Um 213 ma.kr. af skuldum ríkissjóðs eru 

skuldabréfaflokkur sem heitir RIKH 18 1009. 

Flokkurinn er eiginfjárframlag ríkisins vegna 

endurreisnar fjármálakerfisins. Vegna þessa 

framlags myndaðist eign ríkisins í viðkomandi 

fjármálafyrirtækjum.  

Stærsta eignin er 98% eignarhlutur ríkisins í 

Landsbankanum, en eigið fé Landsbankans miðað 

við seinasta hálfsársuppgjör var 230 ma.kr. Meðal 

annarra eigna ríkisins í fjármálafyrirtækjum er 13% 

hlutur í Arion banka, 5% hlutur í Íslandsbanka, 

90,9% hlutur í Sparisjóði Bolungarvíkur, 49,5% 

hlutur í Sparisjóði Norðfjarðar, 80,9% hlutur í 

Sparisjóði Norðurlands og 55,3% hlutur í Sparisjóði 

Vestmanneyja. Auk þess á ríkið 

fjármálastofnanirnar Íbúðalánasjóð og 

Byggðastofnun, en mikil óvissa er um hugsanlegt 

verðmæti þeirra eigna.  

Stefna varðandi eign ríkisins í fjármálafyrirtækjum 

mörkuð 

Nýverið lýsti Bjarni Benediktsson fjármála- og 

efnahagsráðherra þeirri skoðun varðandi framtíð 

eigna ríkissjóðs í þessum fjármálafyrirtækjum1 að 

ríkið haldi eftir 30 til 40 prósenta hlut í 

Landsbankanum, en losi hlut sinn í Íslandsbanka, 

Arion banka og sparisjóðunum fjórum sem ríkið á 

hlut í. 

Að mati ráðherra ætti það fé sem fengist við að losa 

eignahlut ríkisins að fara í að greiða niður þær 

skuldir sem mynduðust við endurreisn bankana, 

með öðrum orðum að greiða inn á RIKH 18. 

Eigið fé safnast upp í bönkunum 

Allir þrír viðskiptabankarnir hafa verið reknir með 

hagnaði seinustu ár, en arðgreiðslur hafa verið mjög 

takmarkaðar. Þetta þýðir að eigið fé hefur verið að 

safnast upp í bönkunum. Landsbankinn greiddi nú í 

upphafi mánaðar 10 ma.kr. í arð og Íslandsbanki 

greiddi fyrr í ár 3 ma.kr.  

Frá því byrjun árs 2010 hafa eiginfjárhlutföll 

viðskiptabankanna þriggja farið frá því að vera í 

kringum 16%, sem er lágmarks eiginfjárkrafa FME, 

upp í að allir þrír eru með eiginfjárhlutfall nálægt 

25%. Arion banki er með 24,3% , Landsbankinn með 

25,9% og Íslandsbanki með 27,4%. 

Árlega fara viðskiptabankarnir í gegnum innra 

matsferil fyrir eiginfjárþörf 2 og í kjölfarið eftirlits- 

og matsferil3 hjá Fjármálaeftirlitinu. Tilgangur 

þessara ferla er að meta hversu mikið eigið fé 

bankarnir þurfa að hafa til að tryggt sé að þeir standi 

t.a.m. af sér efnahagsleg áföll.  Niðurstaða seinasta 

eftirlits- og matsferils fyrir Landsbankann var að 

Fjármálaeftirlitið taldi að eiginfjárhlutfallið yrði að 

vera 19,5% eða um sex prósentustigum lægra en 

þáverandi eiginfjárhlutfall. 

Ef við skoðum eigið fé á móti stærð 

efnahagsreiknings sést að það hlutfall er á bilinu 15 

til 20 prósent fyrir íslensku bankana, meðan að það 

er um eða undir 5% hjá helstu bönkum á hinum 

norðurlöndunum. 

Sala hlutabréfa í Landsbankanum ekki eina leiðin 

til þess að losa  fé 

Ef miðað er við 20% eiginfjárkröfu var umfram eigið 

fé inni í Landsbankanum um seinustu áramót um 

                                                           
1
 Sjá opnunarávarp fjármála- og efnahagsráðherra á morgunverðafundi Markaða Landsbankans: 

http://umraedan.landsbankinn.is/vidburdir/radstefnur/fjarfesting-i-fjarmalafyrirtaekjum/ 
2
 ICAAP ferill, sem stendur fyrir Internal Capital Adequacy Assessment Process 

3
 SREP ferill, sem stendur fyrir Supervisory Review and Evaluation Process 

48 ma.kr. Hagnaður Landsbankans á fyrri helmingi 

ársins var 15,5 ma.kr. þannig er ljóst að 10 ma.kr. 

arðgreiðsla, mun ekki minnka eigið fé bankans 

nema að litlu leyti. 

Það er ennþá langt í að ríkissjóður nái að losa eign 

sína í fjármálafyrirtækjum með sölu eigna. Þangað 

til er spurning, í ljósi sterkrar eiginfjárstöðu, hvort 

hægt væri að lækka skuldir ríkissjóðs fyrr með 

arðgreiðslum. 

 

 

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 

 


